
Salutasi 

Yang Amat Berhormat Dato’ Seri Anwar 

bin Ibrahim, 

Perdana Menteri Malaysia, 

 

Yang Berhormat Tuan Sim Tze Tzin, 

Timbalan Menteri Pelaburan, Perdagangan 

dan Industri, 

 

Yang Berbahagia Dato’ Hairil Yahri 

Yaacob 

Ketua Setiausaha MITI, 

 

Yang Berusaha Timbalan-Timbalan Ketua 

Setiausaha MITI, 

 

Ahli-ahli Majlis Anugerah Kecemerlangan 

Industri (AKI) 2026, 

Para pemimpin industri, rakan-rakan media 

serta hadirin yang dihormati sekalian. 

 

Assalamualaikum warahmatullahi 

wabarakatuh dan salam sejahtera. 

Pendahuluan 

1. Terlebih dahulu, saya ingin merakamkan 

setinggi-tinggi penghargaan kepada Yang 

Amat Berhormat Dato’ Seri Anwar bin 

Ibrahim, Perdana Menteri Malaysia, kerana 

sudi meluangkan masa untuk bersama-sama 

kita dan merasmikan majlis pada malam ini, 

di sebalik jadual serta tanggungjawab beliau 

yang begitu padat. Kehadiran Yang Amat 

Berhormat amat bermakna kepada seluruh 

warga industri yang diraikan. 

2. Berdasarkan pengalaman saya bekerja 

bersama Yang Amat Berhormat Perdana 

Menteri, saya dapat melihat sendiri betapa 

besar perhatian beliau terhadap 

pembangunan industri negara. Keprihatinan 

ini diterjemahkan melalui sokongan terhadap 

usaha menarik pelaburan, memperkukuh 

keupayaan syarikat tempatan dan membuka 

peluang pasaran. Saya ingin mengambil 

kesempatan ini untuk merakamkan 

penghargaan atas kepimpinan dan 

sumbangan beliau dalam memperkukuh 

asas ekonomi negara serta mewujudkan 

ruang untuk industri Malaysia terus 

berkembang. 

3. Alhamdulillah, marilah kita bersama-sama 

memanjatkan kesyukuran ke hadrat Allah 

SWT kerana dengan izin-Nya, kita dapat 

berhimpun bagi meraikan Majlis Anugerah 

Kecemerlangan Industri Siri Ke-27 atau AKI 

2026. Saya mengucapkan tahniah kepada 

semua syarikat yang menerima pengiktirafan 

pada malam ini serta merakamkan 

penghargaan kepada Ahli-ahli Majlis AKI, 

panel penilai dan semua pihak yang telah 

menjayakan penganjuran majlis ini. 

Mengangkat Kecemerlangan Industri 

Malaysia 

Hadirin yang dihormati sekalian, 

4. Sejak diperkenalkan pada tahun 1991, AKI 

telah menjadi platform penting untuk 

mengiktiraf pencapaian syarikat tempatan 

dalam aspek pengurusan, kualiti, inovasi, 

produktiviti dan daya saing. Melalui penilaian 

yang objektif dan menyeluruh, syarikat yang 

menyertainya dapat mengenal pasti 

kekuatan serta ruang penambahbaikan 

dalam perniagaan masing-masing. Proses 

ini membantu mereka memperkukuh 

keupayaan dan membina ketahanan untuk 

bersaing di peringkat global. 

5. Anugerah ini amat penting, begitu juga 

peranan para penerimanya. Pengalaman 

dan kejayaan mereka menjadi teladan 

kepada syarikat lain serta menyuntik 

keyakinan kepada usahawan baharu untuk 

membina kejayaan sendiri. Justeru, AKI 

perlu menjadi titik permulaan kepada 

pencapaian yang lebih besar: melahirkan 

lebih banyak syarikat Malaysia yang 

berteknologi tinggi, kukuh dalam rantaian 

bekalan tempatan dan mampu menerajui 

rantaian nilai antarabangsa, sekali gus 

memberikan inspirasi kepada generasi 

baharu syarikat dan usahawan Malaysia. 

NIMP 2030: Daripada Kecemerlangan 

Syarikat kepada Transformasi Industri 

Negara 

Hadirin sekalian, 

6. Pelan Induk Perindustrian Baharu 2030 

atau NIMP 2030 menyediakan hala tuju 

untuk membawa sektor pembuatan negara 

ke tahap yang lebih tinggi. Tumpuannya 

adalah untuk meningkatkan kompleksiti 

ekonomi melalui inovasi dan daya cipta serta 

memperluas penggunaan teknologi, 

digitalisasi dan automasi dalam proses 

pembuatan. 

7. Secara dasarnya, Kerajaan mahu industri 

Malaysia bergerak daripada aktiviti 

pemasangan kepada reka bentuk dan 

kejuruteraan; daripada pengeluaran produk 

asas kepada produk berteknologi dan 

bernilai tambah tinggi; serta daripada 

menjadi pembekal domestik kepada 

pembekal yang dipercayai oleh syarikat 

multinasional dan peneraju industri global. 

8. Kita mahu melihat lebih banyak syarikat 

tempatan membangunkan teknologi sendiri, 

memperkukuh keupayaan penyelidikan dan 

pembangunan atau R&D, membina jenama 

yang kukuh serta menguasai pasaran 

eksport. 

9. Dalam konteks ini, AKI dan NIMP 2030 

merupakan dua instrumen yang saling 

melengkapi. Hala tuju AKI perlu bergerak 

seiring dengan aspirasi NIMP 2030 supaya 

pengiktirafan yang diberikan mencerminkan 

pencapaian syarikat serta potensinya untuk 

menjadi peneraju dan pemangkin 

pertumbuhan industri Malaysia pada masa 

hadapan serta memainkan peranan untuk 

mengurangkan import negara. 

Pencapaian Dan Tanggungjawab 

Bersama 

Hadirin yang dihormati sekalian, 

10. Sejajar dengan perubahan landskap 

ekonomi global, kriteria kecemerlangan AKI 

perlu terus diperkukuh agar selari dengan 

aspirasi NIMP 2030, khususnya dalam aspek 

teknologi, produktiviti, pembangunan bakat, 

kelestarian, pertumbuhan eksport dan 

penyertaan dalam rantaian bekalan global. 

Penutup 

Hadirin yang saya hormati sekalian, 

11. Perjalanan menuju tahun 2030 dan 

seterusnya semakin mencabar serta 

memerlukan komitmen berterusan daripada 

Kerajaan, sektor swasta dan seluruh 

ekosistem industri. 

12. Matlamat kita adalah untuk melahirkan 

syarikat yang berjaya serta membina industri 

Malaysia yang lebih produktif, berteknologi 

tinggi dan bernilai tambah tinggi. Kemajuan 

ini mesti diterjemahkan kepada peluang 

pekerjaan berkualiti, tenaga kerja 

berkemahiran tinggi serta peningkatan 

pendapatan dan taraf hidup rakyat. Inilah 

aspirasi kita yang perlu dikukuhkan. 

13. Akhir kata, setinggi-tinggi tahniah kepada 

semua penerima Anugerah Kecemerlangan 

Industri 2026. Semoga pengiktirafan ini 

menjadi inspirasi kepada warga industri dan 

para usahawan untuk terus mencipta 

kejayaan serta menyumbang kepada 

pembangunan industri negara. 

14. Saya sekali lagi merakamkan setinggi-

tinggi penghargaan kepada Yang Amat 

Berhormat Dato’ Seri Anwar bin Ibrahim atas 

kesudian meluangkan masa dan hadir 

bersama-sama kita pada malam ini. Saya 

mendoakan agar usaha kita bersama untuk 

memajukan industri Malaysia terus 

dipermudah dan mencapai kejayaan yang 

dihasratkan. 

Sekian, wabillahi taufik wal hidayah. 

Wassalamualaikum warahmatullahi 

wabarakatuh. 

Terima kasih. 

